
Suġġett: Ir-rispett tad-dritt fundamentali tal-moviment liberu għar-Rumanija u l-Bulgarija 

Id-dritt tal-moviment liberu hu waħda mill-iktar kisbiet importanti tal-Unjoni Ewropea. Is-saħħa tal-
Unjoni hi rrappreżentata minn Stati Membri li huma impenjati bis-sħiħ biex jissodisfaw l-impenji 
tagħhom u jirrispettaw id-drittijiet fundamentali tal-UE. It-tlestija tas-Suq Uniku tal-UE hi prinċipju gwida 
li jinkorpora l-filosofija politika u soċjoekonomika tal-istruttura Ewropea. Il-moviment liberu tan-nies, 
tax-xogħol, tal-kapital, tas-servizzi u tal-merkanzija hu garantit mit-trattati, peress li dawn il-ħames 
drittijiet huma fundamentali għat-tlestija tas-Suq Uniku. Dawn il-libertajiet ma jistgħux ikunu separati, u 
lanqas reveduti individwalment. 

Fl-1 ta' Jannar 2014, ser jitneħħew restrizzjonijiet temporanji fuq il-moviment liberu ta' ħaddiema 
Rumeni u Bulgari. Madankollu, f'xi Stati Membri hemm dibattitu rigward il-possibilità li dawn ir-
restrizzjonijiet jiġu estiżi. Dawk l-Istati Membri li esprimew tħassib kbir u li pubblikament qajmu l-
kwistjoni taż-żamma tar-restrizzjonijiet fuq ir-Rumanija u l-Bulgarija ma pprovdew l-ebda data biex 
isostnu l-argument tagħhom. Waħda mill-iktar vuċijiet b'saħħithom f'dan ir-rigward hi r-Renju Unit. It-
tlestija tas-Suq Uniku tal-UE permezz tar-rispett għad-dritt fundamentali tal-moviment liberu ġġib 
magħha ċerti obbligi. L-Istati Membri ma' jistgħux sempliċiment isegwu u jgawdu mill-benefiċċji tas-
Suq Uniku filwaqt li jittraskuraw ir-responsabbiltajiet tagħhom. Il-leġiżlazzjoni Ewropea attwali għandha 
salvagwardji li jipprevjenu l-iżbilanċ u l-abbuż tad-drittijiet tas-sħubija, anke jekk fl-ambitu ta' din il-
leġiżlazzjoni mhemmx post għal miżuri ġodda. 

Il-Kummissjoni, fid-dawl ta' dak imsemmi hawn fuq, tista' twieġeb għal dan li ġej: 

1. X'miżuri huma maħsuba sabiex jipprevjenu lill-Istati Membri milli jiksru d-drittijiet fundamentali tal-
UE, u milli jiddiskriminaw kontra r-Rumanija u l-Bulgarija, wara dak li qal il-Prim Ministru Cameron 
f'artiklu fil-Financial Times? 

2. Il-Kummissjoni temmen li jista' jkun hemm integrazzjoni ulterjuri tal-UE fi żmien meta r-rispett u r-
rikonoxximent reċiproċi tad-drittijiet tas-sħubija huma pperikolati, wara d-deċizjoni reċenti tal-
Gvern Britanniku li jtemm l-għoti ta' self lil studenti Rumeni u Bulgari? 

